
আমার অশ্রু






মূলঃ হেনরিক হাইনে

আমার অশ্রু এবং কষ্টরাশি থেকে

ফুটে উঠে ফুল থরে থরে অফুরান,

এবং আমার দীর্ঘশ্বাসে

বিকশিত হয় নাইটিংগেলের গান ।

বালিকা, আমাকে যদি তুমি ভালোবাসো,

তোমার জন্য সে ফুল আনবো আমি—

এবং এখানে তোমার দ্বারের কাছে

নাইটিংগেলেরা গান গাবে দিবাযামি ।

 

তুমি হাতখানি রাখো






মূলঃ হেনরিক হাইনে

প্রিয়তমা, তুমি হাতখানি রাখো আমার গুমোট বুকে।

শুনতে পাচ্ছো শব্দ? কে যেনো হাতুড়ি ঠুকে চলছে?

সেখানে এক মিস্ত্রি থাকে,যে বানিয়ে চলেছে

এক শবাধার ।

কার জন্যে জানো?—– আমার, আমার ।

উল্লাসে বিদ্বেষে নিরন্তর সে হাতুড়ি

ঠুকছে দুই হাতে,

কিছুতে ঘুমোতে পারছিনা আমি,

দিনে কিংবা রাতে।

মিস্ত্রি, দ্রুত করো, তুমি কাজ

শেষ করো তাড়াতাড়ি,

যাতে আমি অবশেষে শান্তিতে ঘুম যেতে পারি ।।

 

দ্বিতীয় আগমন






বড়ো থেকে বড়ো বৃত্তে পাক খেতে খেতে

বাজ শুনতে পায় না বাজের প্রভুকে;

সবকিছু ধ’সে পড়ে; কেন্দ্র ধ’রে রাখতে পারে না;

নৈরাজ্য ছড়িয়ে পড়ে সারা বিশ্ব জুড়ে,

ছাড়া পায় রক্তময়লা প্রবাহ, আর চারদিকে

আপ্লাবিত হয় নিষ্পাপ উৎসব;

শ্রেষ্ঠরা সমস্ত বিশ্বাসরিক্ত, যখন নষ্টরা

পরিপূর্ণ সংরক্ত উৎসাহে।

নিশ্চয়ই কোনো প্রত্যাদেশ এখন আসন্ন;

নিশ্চয়ই দ্বিতীয় আগমন এখন আসন্ন;

দ্বিতীয় আগমন! যেই উচ্চারিত হয় ওই শব্দ

অমনি মহাস্মৃতি থেকে এক প্রকাণ্ড মূর্তি

পীড়া দেয় আমার দৃষ্টিকে: কোথাও কোন মরুভূর বালুর ওপরে

সিংহের শরীর আর মানুষের মুণ্ডধারী এক অবয়ব,

সূর্যের মতোন শূন্য আর অকরুণ এক স্থিরদৃষ্টি,

চালায় মন্থর উরু, আর তাকে ঘিরে

সব কিছু ঘূর্ণিপাকে ছায়া ফেলে মরুভূর বিক্ষুদ্ধ পক্ষীর।

অন্ধকার নামে পুনরায়; তবে আমি জানি

বিশ শতাব্দীর পাথুর নিদ্রাকে

একটি আন্দোলিত দোলনা পরিণত করেছে বিক্ষুদ্ধ দূঃস্বপ্নে,

কোন্ রুক্ষ পশু, তার সময় এসেছে অবশেষে,

জন্ম নেয়ার জন্য জবুথুবু কুশ্রী ভঙ্গিতে এগোয় বেথলেহেমের অভিমুখে?

মূলঃ ডব্লিউ বি ইএট্‌স্‌

 

ফুলেরা জানতো যদি






মুলঃ হেনরিক হাইনে

ফুলেরা জানতো যদি আমার হৃদয়

ক্ষতবিক্ষত কতোখানি,

অঝোরে ঝরতো তাদের চোখের জল

আমার কষ্ট আপন কষ্ট মানি ।

নাইটিংগেল আর শ্যামারা জানতো যদি

আমার কষ্ট কতোখানি-কতোদুর,

তাহলে তাদের গলায় উঠতো বেজে

আরো ব হু বেশী আনন্দদায়ক সুর ।

সোনালী তারারা দেখতো কখনো যদি

আমার কষ্টের অশ্রুজলের দাগ,

তাহলে তাদের স্থান থেকে নেমে এসে

জানাতো আমাকে সান্ত্বনা ও অনুরাগ ।

তবে তারা কেউ বুঝতে পারেনা তা-

একজন,শুধু একজন,জানে আমার কষ্ট কতো;

আমার হৃদয় ছিনিয়ে নিয়েছে যে

ভাংগার জন্য-বারবার অবিরত ।

 

    শেষ পৃষ্ঠা

    

    পড়ে ভাল লাগলে বই কিনে রাখুন।

    

    🖤 করোনার প্রকোপের সময় বানানো বইগুলি। সবাই সুস্থ থাকুন, সুস্থ রাখুন।

